
Nunami aalisakkerivinni innaallagissamut, imermullu akikillileruteqartitseriaatsip 

atuuttup aallarnisaasunut, suliffeqarfinnullu mikinerusunut atuutsilersinneqarneratigut 

aningaasatigut, allaffissornikkullu kingunissaanik erseqqissaasumik 

nalunaarusiornissaannik, Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Nassuiaat aningaasalersueriaatsinik, Inatsisartullu 

aalajangiinissamut tunngavissaannik ataatsimoortumik imaqassaaq. Nassuiaat 

kingusinnerpaamik 1. januar 2027-mi Inatsisartunut agguaanneqassaaq 

(Inatsisartunut ilaasortaq Napaartoq Isak Petrussen, Demokraatit) 

 

pillugu 

 

Inuussutissarsiornermut Ataatsitassanullu Ataatsimiititaliap siunnersuutip 

aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Mimi Karlsen, Inuit Ataqatigiit, siulittaasoq 

Inatsisartunut ilaasortaq Juno Berthelsen, Naleraq, siulittaasup tullia 

Inatsisartunut ilaasortaq Napaartoq Isak Petrussen, Demokraatit 

Inatsisartunut ilaasortaq Vivian Motzfeldt, Demokraatit 

Inatsisartunut ilaasortaq Aqqalu C. Jerimiassen, Atassut 

   

 

UPA2026-mi 12. maj 2026-mi siullermeerinninnerup kingorna siunnersuut ataatsimiititaliap 

misissorpaa. 

 

Siunnersuutip imarisaa siunertaalu 

Aallarnisaasunut suliffeqarfinnullu mikinerusunut innaallagissamut imermullu 

akikillisaassutinik aaqqissuussineq atuutsitsilernissaq pillugu nalunaarusiortoqarnissaanut 

siunnersuut tunngassuteqarpoq. 

 

Akikillisaassutinik aaqqissuussineq ilusilersorluagaasoq ungasinnerusoq eqqarsaatigalugu 

imminut aningaasalersorsinnaasariaqartutut siunnersuuteqartumit ilimagineqartoq 

siunnersuummut tunngavilersuummi allassimavoq, tassa taamaaliornikkut suliffissat 

amerlanerusut pilersinneqarlutillu siuariartortitsisoqassammat. Tamannali siumungaaq 

ilisimaneqarsinnaanngilaq, siunnersuuteqartumillu aamma kissaatigineqanngilaq taamatut 

aaqqissuussisoqassappat Nukissiorfiit aningaasaqarnerata sanngiillisinnissaa imaluunniit 

innuttaasunut akigitinneqartut qaffanneqarnissaat. 

 

Taamaattumillu pissutsinut tamakkununnga paasinarsisitsisumik nassuiaasiortoqarnissaa 

siunnersuutikkut kissaatigineqarpoq, taamaaliornikkut tamatuma kingorna paasissutissanik 

tunngaveqarluarluni akikillisaassutinik aaqqissuussisoqarsinnaanera pillugu 

aalajangiisoqarsinnaaqqullugu. 

 

Nassuiaat kingusinnerpaamik 1. januar 2027-mi Inatsisartunut agguaanneqarsimassaaq. 

 

Siunnersuutip Inatsisartunit siullermeerneqarnera 

Siunnersuutip Inatsisartunit siullermeerneqarnerani allannguutissatut siunnersuut imaattoq 

Naalakkersuisunit saqqummiunneqarpoq: 

 

”Inuussutissarsiutinik siuarsaaneq pillugu periusissiassamik suliaqarnermut atatillugu 

innaallagissamik, imermillu atuinermut tapiissutinut atatillugu unammillernartut 

Naalakkersuisut qulaajassagaat kiisalu imminut pilersornerup, tunisassiornerullu 

annertusineqarnissaat siunertaralugu ajoqutissat, innaallagissamut, imermullu 

akikillileruteqartariaatsip inuussutissarsiutit ilaannut atuutsilersinneqarneratigut iluaqutissat, 

kingunissallu aalajangiiffigisassaattut siunnersuut. misissussagaat pillugu, Inatsisartut 

Qulaajaaneq kingusinnerpaamik 2027-mi aallartinneqassaaq.” 

 

Siunnersuut oqallisigilluarneqarpoq aammalu suliffeqarfiit mikinerusut aallarnisaasullu 

pitsaasunik atugassaqartinneqarnissaat pingaaruteqartoq nalinginnaasumik 

isumaqatigiissutigineqarluni. Tassunga atatillugu aamma tikkuarneqarpoq innaallagissamut 

imermullu akigititat kisimik najukkami inuussutissarsiortut ineriartornissaannut 

akimmisaarutaaneq ajortut, tassa assartuinermut aningaasaqartuutinut tamanna aamma 

atuummat. 

 

Tamanna tunngavigalugu siunnersuut Inuussutissarsiornermut Aatsitassanullu 

Ataatsimiititaliamit suliarineqartussanngorlugu innersuunneqarpoq. 

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq. 

 

Taamaalillunilu aalajangiiffigisassatut siunnersuummi allassimavoq siunnersuutip 

piviusunngortinneqarnerani aningaasaqarnikkut kingunerisassat A/C-fuldmægtigip ataatsip 

ukiumi ataatsimi 500.000 kr.-inik naleqartumik sulineranit annertunerussanngitsut 

naatsorsuutigineqartoq. 

 

Ataatsimiititaliap siunnersuummik suliarinninnera   

Najukkami inuussutissarsiortut, tassungalu immikkut ilanngullugit suliffeqarfiit mikinerit 

aallarnisaasullu, tapersersorneqarnissaat nunatsinni aalajangiisuusumik pingaaruteqartoq 

ataatsimiititaliamit oqaatigineqassaaq. 

 

Nunami aalisakkerivinnut innaallagissamut imermullu akikillisaassutinik aaqqissuussineq 

pitsaasuusoq aammalu suliffeqarfiit mikinerusut aallarnisaasullu ikiorniarlugit 

aaqqissuussinerup taamaattup atuutsinneqarsinnaaneranut periarfissat 

misissorluarneqarsinnaasut ataatsimiititaliamit oqaatigineqassaaq. 

 

Ataatsimiititaliamilli aamma oqaatigiumaneqarpoq akikillisaassutinik aaqqissuussisinnaaneq 

allatigulluunniit tapiissuteqarnermik aaqqissuussisinnaaneq sapinngisamik 

naapertuunnerpaamik ilusilersorneqartariaqartoq aammalu  akikillisaassutinik 

aaqqissuussisinnaaneq Nukissiorfiit aningaasaqarnikkut tunngavigisaannut sanngiillisitsinanilu 

innuttaasunut akigitit qaffannerannik nassataqassanngimmat. 

 

Ataatsimiititaliap inassuteqaatai  

Ataatsimiititaliami amerlanerussuteqartut Demokraatineersut, Inuit Ataqatigiinneersut 

Atassummeersullu allannguutissatut siunnersuut imaattoq saqqummiuppaat inassutigalugulu 

akuerineqassasoq:  

 

• Innaallagissamik imermillu atuinermut assartuinermullu tapiissuteqartarnerup 

unammillernartuinik, pitsaaqutaanik kingunerinillu qulaajaasumik nassuiaasioqqullugit 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Tamatumani pineqartoq tassaasinnaavoq akikilliliisarnermik 

aaqqissuussineq, tamatumanili imminut pilersornerup tunisassiornerullu 

annertusineqarnissaat siunertaralugu qitiutillugit siunnerfigineqassallutik aallarnisaasut 

suliffeqarfiillu mikinerit. Nassuiaat inuussutissarsiutinik siuarsaanermik 

periusissiassamut atatillugu suliarineqarsinnaavoq, Inatsisartunulli 

agguaanneqassalluni UPA 2027-p aallartinneranut atatillugu. 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 
 
 
 
 
 
 

 

 

 

 

 

 

 

 

Mimi Karlsen 

Siulittaasoq 

 

 

 

 

 

 

 

 

 

Juno Berthelsen  

Siulittaasup tullia 

 

 

 

Napaartoq Isak Petrussen 

 

   

 

 

 

 

 

 

 

Aqqalu C. Jerimiassen 

 

 

 

 

 

 

 

 

 

Vivian Motzfeldt 

 

 

 

 

 
 
 
 

 


